Նախագիծ

ՀԱՄԱՁԱՅՆԱԳԻՐ 
ԱՊՀ մասնակից պետությունների մտավոր սեփականության շուկայի ձևավորման և զարգացման մասին 
Սույն Համաձայնագրի մասնակից պետությունների կառավարությունները, այսուհետ` Կողմեր,
հաշվի առնելով Անկախ պետությունների համագործակցության մասնակից պետությունների տնտեսությունների գլոբալ մրցունակության բարձրացման կարևորությունը,
նպատակ ունենալով սույն Համաձայնագրի մասնակից պետություններում ստեղծել նորարարական գործունեության արդյունավետության բարձրացման համար բարենպաստ պայմաններ,
ցանկություն ունենալով պայմաններ ապահովել մտավոր սեփականության օբյեկտների օգտագործման արդյունավետության բարձրացմանն ուղղված խնդիրների հաջող լուծման համար, այդ թվում` դրանց առևտրայնացման միջոցով,
գիտակցելով ԱՊՀ մասնակից պետությունների մտավոր սեփականության շուկայի ենթակառուցվածքի ձևավորմանն ու զարգացմանն ուղղված սույն Համաձայնագրի մասնակից պետությունների ջանքերը համակարգելու անհրաժեշտությունը,
առաջնորդվելով միջազգային պարտավորություններով և սույն Համաձայնագրի մասնակից պետությունների օրենսդրությամբ,
հիմք ընդունելով 2010 թվականի նոյեմբերի 19-ի «Մտավոր սեփականության իրավական պահպանության և պաշտպանության ոլորտում համագործակցության և մտավոր սեփականության իրավական պահպանության և պաշտպանության հարցերով Միջպետական խորհրդի ստեղծման մասին» համաձայնագրի դրույթները,
համաձայնեցին հետևյալի մասին․
Հոդված 1
Սույն Համաձայնագրի նպատակն է ԱՊՀ մասնակից պետությունների մտավոր սեփականության շուկայի ձևավորմանն ու զարգացմանն ուղղված համատեղ գործողությունների իրականացումը։


Հոդված 2
Սույն Համաձայնագրի իրականացման նպատակով Կողմերը զարգացնում են համագործակցությունը հետևյալ հիմնական ուղղություններով.
սույն Համաձայնագրի մասնակից պետությունների օրենսդրության կատարելագործում մտավոր սեփականության ոլորտում՝ մտավոր սեփականության իրավական պահպանության և պաշտպանության մակարդակի բարձրացման, առևտրայնացման և  մտավոր սեփականության օբյեկտների այլ օգտագործման մասով,
մտավոր սեփականության օբյեկտների նկատմամբ իրավունքների գնահատման համակարգի ստեղծում՝ համաշխարհային փորձի կիրառմամբ,
մտավոր սեփականության օբյեկտների նկատմամբ իրավունքների կառավարման համակարգի կատարելագործում,
առևտրայնացման իրավական, ֆինանսական, կազմակերպչական մեխանիզմների միջպետական համակարգի ստեղծում և մտավոր սեփականության օբյեկտների այլ օգտագործում,
մտավոր սեփականության շուկայի ենթակառուցվածքի ձևավորում և զարգացում՝ ներառելով դրա իրավական, կազմակերպչական, տնտեսական, կադրային բաղադրիչները,
կադրերի ապահովման համակարգի ձևավորում, այդ թվում` մտավոր սեփականության իրավական պահպանության և պաշտպանության, նորարարության կառավարման, տեխնոլոգիաների առևտրայնացման, մտավոր սեփականության գնահատման ուղղություններով։
Սույն Համաձայնագրի իրականացման նպատակով Կողմերը կարող են լրացուցիչ համաձայնագրեր կնքել մտավոր սեփականության շուկայի զարգացմանն առնչվող որոշակի հայեցակետերի, ինչպես նաև առանձին միջոցառումների ֆինանսավորման հարցերի վերաբերյալ:
Հոդված 3
Հաշվի առնելով ազգային առաջնահերթությունները՝ Կողմերն ապահովում են ԱՊՀ մասնակից պետությունների մտավոր սեփականության շուկայի ձևավորմանն ուղղված միջոցառումների մշակում և իրականացում, այդ թվում`
գիտական, գիտատեխնիկական և նորարարական գործունեության, մտավոր սեփականության բորսաների և այլ միջնորդ կազմակերպությունների համար աջակցության հիմնադրամների ձևավորում,
սույն Համաձայնագրի մասնակից պետությունների տնտեսության տարբեր ոլորտներում մտավոր գործունեության արդյունքների օգտագործման հնարավորության ընձեռում,
տեխնոլոգիաների փոխանցման շուկայի զարգացմանն ուղղված գործունեության ակտիվացում,
մտավոր սեփականության ոլորտում մասնագիտացված կրթական ծրագրերի նախապատրաստում և իրականացում, այդ թվում` տեղեկատվական և հեռահաղորդակցական տեխնոլոգիաների օգտագործմամբ,
մտավոր սեփականության ոլորտում միջազգային գիտագործնական համաժողովների, սեմինարների, ֆորումների և այլ, այդ թվում՝ համատեղ միջոցառումների կազմակերպում և անցկացում։
Հոդված 4
Կողմերն ապահովում են գիտական, կրթական, գիտատեխնիկական և նորարարական գործունեությունների մասնակիցների հավասար միջպետական փոխգործակցություն՝ սույն Համաձայնագրի մասնակից պետությունների օրենսդրությանը համապատասխան։ 
Հոդված 5
Կողմերը լիազոր մարմինների (նախարարությունների, գերատեսչությունների, կազմակերպությունների) միջոցով իրականացնում են սույն Համաձայնագրի դրույթների կատարմանն ուղղված համագործակցություն՝ սույն Համաձայնագրի մասնակից պետությունների օրենսդրությանը համապատասխան։
Հոդված 6
	Կողմերն ապահովում են իրավական, գիտատեխնիկական, արտոնագրային և այլ բաց տեղեկատվության միջպետական փոխանակում մտավոր սեփականության շուկայի մասնակիցների, այդ թվում՝ նորարարական համագործակցության սուբյեկտների միջև՝ սույն Համաձայնագրի մասնակից պետությունների օրենսդրությանը համապատասխան: 
Հոդված 7
Սույն Համաձայնագրի դրույթների իրականացման համար Կողմերի միջև փոխգործակցության համակարգողը մտավոր սեփականության իրավական պահպանության և պաշտպանության հարցերով Միջպետական խորհուրդն է։  
Հոդված 8
Սույն Համաձայնագրի իրականացման համար Կողմերի կողմից անցկացվող միջոցառումների ֆինանսավորումը կատարվում է սույն Համաձայնագրի մասնակից պետությունների բյուջեով շահագրգիռ նախարարություններին և գերատեսչություններին իրենց գործառույթների ապահովման նպատակով յուրաքանչյուր տարվա համար տրամադրվող միջոցների սահմաններում, ինչպես նաև ոչ բյուջետային աղբյուրների, այդ թվում` միջազգային կազմակերպությունների հաշվին՝ սույն Համաձայնագրի մասնակից պետությունների օրենսդրությամբ սահմանված կարգով:
Հոդված 9
Սույն Համաձայնագիրը չի ազդում Կողմերից յուրաքանչյուրի՝ այլ միջազգային պայմանագրերից բխող իրավունքների ու պարտականությունների վրա, որոնց մասնակից են Կողմերի պետությունները:
Հոդված 10
Սույն Համաձայնագրում, Կողմերի փոխադարձ համաձայնությամբ, կարող են կատարվել դրա անբաժանելի մասը կազմող փոփոխություններ, որոնք ձևակերպվում  են համապատասխան արձանագրությամբ:
Հոդված 11
Սույն Համաձայնագրի դրույթների կիրառման և մեկնաբանման ընթացքում ծագող  վիճելի հարցերը լուծվում են շահագրգիռ Կողմերի միջև` խորհրդակցությունների և բանակցությունների միջոցով կամ  Կողմերի կողմից համաձայնեցված այլ ընթացակարգի միջոցով:
Հոդված 12
Սույն Համաձայնագիրն ուժի մեջ է մտնում ստորագրած Կողմերի կողմից դրա ուժի մեջ մտնելու համար անհրաժեշտ ներպետական ընթացակարգերի կատարման մասին երրորդ ծանուցագիրն ավանդապահի ստանալուց 30 օր հետո:
Ներպետական ընթացակարգերն ավելի ուշ կատարած Կողմերի համար սույն Համաձայնագիրն ուժի մեջ է մտնում համապատասխան փաստաթղթերն ավանդապահի ստանալու օրվանից 30 օր հետո:
Հոդված 13
Ուժի մեջ մտնելուց հետո սույն Համաձայնագիրը բաց է ցանկացած ԱՊՀ մասնակից պետության միանալու համար՝ ավանդապահին միացման մասին փաստաթղթի հանձնման միջոցով:
Միացող պետության համար սույն Համաձայնագիրն ուժի մեջ է մտնում միանալու մասին փաստաթուղթն ավանդապահի ստանալուց 30 օր հետո:


Հոդված 14
Սույն Համաձայնագիրը կնքվում է անորոշ ժամկետով: Յուրաքանչյուր Կողմ կարող է դուրս գալ սույն Համաձայնագրից` այդ մասին ավանդապահին գրավոր ծանուցում ուղարկելով, ոչ ուշ, քան դուրս գալուց 6 ամիս առաջ՝ կարգավորելով սույն Համաձայնագրի գործողության ընթացքում առաջացած պարտավորությունները:
Կատարված է ——— քաղաքում 2018 թվականի ——— մեկ բնօրինակով, ռուսերեն: Բնօրինակը պահվում է Անկախ պետությունների համագործակցության Գործադիր կոմիտեում, որը սույն Համաձայնագիրը ստորագրած յուրաքանչյուր պետության կուղարկի դրա հաստատված պատճենը:

Ադրբեջանի Հանրապետության                            Ռուսաստանի Դաշնության     
կառավարության կողմից                                      կառավարության կողմից
                                      
Հայաստանի Հանրապետության                          Տաջիկստանի Հանրապետության                         
կառավարության կողմից                                      կառավարության կողմից                                      

Բելառուսի Հանրապետության                              Թուրքմենստանի                             
կառավարության կողմից                                      կառավարության կողմից                                    

Ղազախստանի Հանրապետության                      Ուզբեկստանի Հանրապետության                    
կառավարության կողմից                                      կառավարության կողմից                                      

[bookmark: _GoBack]Ղրղզստանի Հանրապետության                          Ուկրաինայի կառավարության 
կառավարության կողմից                                      կողմից

Մոլդովայի Հանրապետության
կառավարության կողմից









